
«Հայաստանի Հանրապետության 2013 թվականի պետական բյուջեի մասին» Հայաստանի Հանրապետության օրենքի 9-րդ հոդվածի 11-րդ կետին, ինչպես նաև Հայաստանի Հանրապետության կառավարության 1999 թվականի հունիսի 10-ի N 404 որոշմանը համապատասխան` Հայաստանի Հանրապետության կառավարությունը  ո ր ո շ ու մ  է.

1.Հաստատել Հայաստանի Հանրապետության արտաքին գործերի նախարարության «Բյուրականյան միջազգային ամառային դպրոց երիտասարդ աստղագետների համար` նվիրված Անանիա Շիրակացու 1400-ամյակին» ծրագրի արտաբյուջետային միջոցների ծախսման 2013 թվականի նախահաշիվը` համաձայն N 5 հավելվածի N 1 աղյուսակի:
2. «Հայաստանի Հանրապետության 2013 թվականի պետական բյուջեի մասին» Հայաստանի Հանրապետության օրենքի N 1 հավելվածի և Հայաստանի Հանրապետության կառավարության 2012 թվականի դեկտեմբերի 20-ի «Հայաստանի Հանրապետության 2013 թվականի պետական բյուջեի կատարումն ապահովող միջոցառումների մասին» N 1616-Ն որոշման մեջ կատարել փոփոխություններ և լրացումներ` համաձայն NN 1-7 հավելվածների:
3. Սույն որոշումն ուժի մեջ է մտնում պաշտոնական հրապարակմանը հաջորդող օրվանից:
	ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԱՐՏԱՔԻՆ ԳՈՐԾԵՐԻ ՆԱԽԱՐԱՐՈՒԹՅԱՆ «ԲՅՈՒՐԱԿԱՆՅԱՆ ՄԻՋԱԶԳԱՅԻՆ ԱՄԱՌԱՅԻՆ ԴՊՐՈՑ ԵՐԻՏԱՍԱՐԴ ԱՍՏՂԱԳԵՏՆԵՐԻ ՀԱՄԱՐ` ՆՎԻՐՎԱԾ ԱՆԱՆԻԱ ՇԻՐԱԿԱՑՈՒ 1400-ԱՄՅԱԿԻՆ» ԾՐԱԳՐԻ ԱՐՏԱԲՅՈՒՋԵՏԱՅԻՆ ՄԻՋՈՑՆԵՐԻ ԾԱԽՍՄԱՆ 2013 ԹՎԱԿԱՆԻ ՆԱԽԱՀԱՇԻՎԸ ՀԱՍՏԱՏԵԼՈՒ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2013 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2012 ԹՎԱԿԱՆԻ ԴԵԿՏԵՄԲԵՐԻ 20-Ի N 1616-Ն ՈՐՈՇՄԱՆ ՑՈՒՑԱՆԻՇՆԵՐՈՒՄ ՓՈՓՈԽՈՒԹՅՈՒՆՆԵՐ
ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ


	1.
	Անհրաժեշտությունը

	
	Երիտասարդ աստղագետների համար կազմակերպվող Բյուրականյան միջազգային ամառային դպրոցների (Byurakan International Summer Schools, BISS, շարքը սկսվել է 2006թ. և արդեն հասցրել է միջազգային հեղինակություն վայելել: Աշխարհում շատ չեն նման կանոնավոր ամառային աստղագիտական դպրոցները, և հաշվի առնելով երիտասարդ աստղագետների և ուսանողների քանակը, այդպիսի դպրոցների կարևորությունը ակնհայտ է դառնում: Պատահական չէ, որ Բյուրականի աստղադիտարանում (ԲԱ) կայացած 3 դպրոցներին (2006, 2008, 2010 թթ.) մասնակցել է տարածաշրջանի, ԱՊՀ և եվրոպական 21 երկրների 100-ից ավելի երիտասարդ աստղագետ: Հրավիրված դասախոսների թվում են եղել հանրահայտ գիտնականներ ԱՄՆ-ից, Գերմանիայից, Ֆրանսիայից, Իտալիայից, Իսպանիայից, Բելգիայից, Ռուսաստանից, Ավստրալիայից, ինչպես նաև ԲԱ և ԵՊՀ լավագույն մասնագետները: Ավելորդ չէ նաև նշել, որ վերջին` 2010թ., Բյուրականյան դպրոցն անցկացվեց Միջազգային աստղագիտական միության (ՄԱՄ) հետ համատեղ: 

Հերթական ամառային դպրոցը նվիրված է միջնադարի մեր խոշորագույն գիտնական Անանիա Շիրակացու 1400-ամյակին: Լինելով փիլիսոփա, մաթեմատիկոս, տիեզերաբան, տոմարագետ` Անանիա Շիրակացին (612-685) Հայաստանում հիմնադրեց ճշգրիտ և բնական գիտությունները: Թողնելով հարուստ աստղագիտական ժառանգություն` նա իրավամբ համարվում է աստղագիտության հիմնադիրը Հայաստանում: Շիրակացու 1400-ամյակը մտել է ՅՈՒՆԵՍԿՕ-ի 2012թ. նշանակալից իրադարձությունների ցանկը և ՀՀ Կառավարության կողմից ստեղծվել է հանձնաժողով՝ 2012-2013թթ. այդ տարեդարձի նշման համար: 


	2.
	Ընթացիկ իրավիճակը և խնդիրները

	
	Ներկայումս աստղագիտությունը թևակոխում է բազմալիքային հետազոտությունների ոլորտը, երբ ցանկացած տիեզերական մարմին ուսումնասիրվում է էլեկտրամագնիսական սպեկտրի ամենատարբեր տիրույթներում և այդ տվյալները համադրվում են՝ տալով ավելի լիարժեք արդյունք: Բազմալիքային հետազոտւթյուններին զարկ տվեցին տիեզերական (ռենտգենյան, գերմանուշակագույն, ենթակարմիր և այլն) աստղադիտարանների ստեղծումը և վիրտուալ աստղագիտությունը: Դպրոցի շրջանակներում նախատեսվում են դասախոսություններ, գործնական պարապմունքներ և երիտասարդ մասնակիցների զեկուցումներ այդ բոլոր թեմաներով: Հիմնական թեմաներն են ցամաքային և ուղեծրային աստղադիտակները և ժամանակակից դիտողական տեխնիկան, համակարգիչներն աստղագիտության մեջ և տվյալների մշակումը, կատալոգները, առցանց պահոցները, տվյալների շտեմարանները և վիրտուալ աստղադիտարանները, մոլորակների, աստղերի, միգամածությունների և գալակտիկաների ուսումնասիրությունները, աստղագիտական շրջահայությունները և ապագայի խոշոր նախագծերը, պատմա-աստղագիտությունը և աստղագիտական ժառանգությունը: 


	3.
	Տվյալ բնագավառում իրականացվող քաղաքականությունը

	
	Իրականացվող քաղաքականությունն ուղղված է պրոֆեսիոնալ աստղագիտական կրթության խորացմանը, ինչպես նաև հայ աստղագիտության հեղինակության աճին:



	4.
	Կարգավորման նպատակը և բնույթը

	
	Երիտասարդական դպրոցների նպատակն է սկսնակ աստղագետներին արագ ներգրավել գիտական հետազոտությունների ոլորտը, սովորեցնել գիտական աշխատանքի սկզբունքները: Դրանց շնորհիվ ԲԱ նախ այս տարածաշրջանում առաջատար դեր է ստանձնում և բացի այդ, մեր երիտասարդների համար բարձր մակարդակի դասախոսությունների և գործնական պարապմունքների մասնակցելու հնարավորություն է ստեղծվում: Մեր ուսանողները նաև շփվելու, նոր ծանոթություններ հաստատելու լայն հնարավորություններ են ստանում, ինչը շատ օգտակար է նրանց հետագա առաջխաղացման համար:


	5.
	Նախագծի մշակման գործընթացում ներգրավված ինստիտուտները և անձիք

	
	Ծրագրային առաջարկը ներկայացվել է Հայկական աստղագիտական ընկերության (ՀԱԸ) կողմից: ՀԱԸ համագործակցում է ՀՀ ԳԱԱ Բյուրականի աստղադիտարանի հետ, և ծրագիրն իրականացվելու է համատեղ:
Ծրագիրն իրականացնելու է ամառային դպրոցի կազմկոմիտեն, որում ներառված են.

· Արեգ Միքայելյան` ՀՀ ԳԱԱ ԲԱ առաջատար գիտաշխատող և գիտական խմբի ղեկավար, ՀԱԸ համանախագահ, Հայկական վիրտուալ աստղադիտարանի ղեկավար, Բյուրականյան միջազգային ամառային դպրոցների ծրագրի հիմնադիր և ղեկավար,

· Հայկ Հարությունյան՝ ՀՀ ԳԱԱ ԲԱ տնօրեն, Միջազգային աստղագիտական միության աստղագիտական կրթության հանձնաժողովի Հայաստանի ներկայացուցիչ,

· Ելենա Նիկողոսյան՝ ՀՀ ԳԱԱ ԲԱ գիտական քարտուղար,
· ՀՀ ԳԱԱ ԲԱ երիտասարդ գիտնականներ:


	6.
	Ակնկալվող արդյունքը

	
	ԲԱ և ընդհանրապես հայկական աստղագիտության միջազգային հեղինակության աճ և տարածաշրջանային առաջատար դերի ամրապնդում, երիտասարդ աստղագետների որակավորման և գիտական մակարդակի բարձրացում, նոր շփումներ և ծանոթություններ, հետագա համագործակցության հնարավորությունների ստեղծում:


	
	ՀՀ արտաքին գործերի նախարար                             Էդվարդ Նալբանդյան

